
საქართველოს ბანკების ასოციაცია
კორპორაციული მართვის კოდექსი
კომერციული ბანკებისათვის
სექტემბერი, 2009
წინასიტყვაობა
კორპორაციული მართვის უნივერსალური, საყოველთაოდ აღიარებული განმარტება არ არსებობს. თუმცა, ყველაზე ხშირად კორპორაციული მართვის ქვეშ მოიაზრებენ კომპანიის მართვის და კონტროლის სისტემას, რომელიც ხელს უწყობს გამჭვირვალობას და ანგარიშვალდებულებას, არეგულირებს ურთიერთობას აქციონერებს, სამეთვალყურეო საბჭოს, მენეჯმენტს და სხვა დაინტერესებულ მხარეებს შორის.
რამდენადაც, კარგი კორპორაციული მართვა ხელს უწყობს აქციონერთა და პოტენციურ ინვესტორთა შორის ნდობის ამაღლებას, შეგვიძლია ვთქვათ, რომ კორპორაციული მართვა ეხმარება კომპანიებს უფრო უკეთ წარმართონ თავიანთი საქმიანობა, მოიზიდონ დამატებითი კაპიტალი კომპანიის გასაფართოვებლად და აიმაღლონ კონკურენტუნარიანობის დონე. კომერციული ბანკების განსაკუთრებული როლის და მნიშვნელობის გამო ქვეყნის ეკონომიკაში, კორპორაციულ მართვას კიდევ უფრო მეტი მნიშვნელობა ენიჭება კომერციული ბანკებისთვის.
კომერციულ ბანკებში, კორპორაციული მართვის სფეროში არსებული ხარვეზების აღმოფხვრის და არსებული კორპორაციული მართვის დონის საუკეთესო საერთაშორისო სტანდარტებთან მიახლოების მიზნით, საქართველოს ბანკების ასოციაციამ გადაწყვიტა მიეღო ”კორპორაციული მართვის კოდექსი კომერციული ბანკისთვის” (შემდგომში კოდექსი). 
უნდა აღინიშნოს, რომ კორპორაციული მართვის ძირითადი პრინციპები უკვე მოცემულია კანონმდებლობაში: ”მეწარმეთა შესახებ”, ”ფასიანი ქაღალდების ბაზრის შესახებ”, ”კომერციული ბანკების საქმიანობის შესახებ” საქართველოს კანონებში, აგრეთვე სხვა კანონქვემდებარე ნორმატიულ აქტებში. ამ კოდექსის მიზანი არ არის გაიმეოროს, ან ერთად თავი მოუყაროს კორპორაციულ მართვასთან დაკავშირებულ იმ ნორმებს, რომლებიც სხვადასხვა კანონებშია მოცემული, არამედ დააწესოს კორპორაციული მართვის უფრო მაღალი სტანდარტები, ვიდრე ამას საქართველოს კანონმდებლობა ითვალისწინებს და ამით დავეხმაროთ კომერციულ ბანკებს აამაღლონ კორპორაციული მართვის დონე და მიუახლოონ იგი საუკეთესო საერთაშორისო პრაქტიკას. 

კოდექსის შემუშავებისას გათვალისწინებული იქნა ეკონომიკური თანამშრომლობის და განვითარების ორგანიზაციის (ეთგო) ”კორპორაციული მართვის პრინციპები”
, საბანკო ზედამხედველობის ბაზელის კომიტეტის ”კორპორაციული მართვის სრულყოფა საბანკო დაწესებულებებში”
, სხვა ქვეყნების გამოცდილება და აგრეთვე საქართველოში მოქმედი კანონმდებლობა. საქართველოს ბანკების ასოციაცია მადლობას უხდის საერთაშორისო საფინანსო კორპორაციას და საქართველოს საფონდო ბირჟას ერთობლივად ჩატარებული მუშაობისათვის და თანადგომისათვის.
ვიმედოვნებთ, რომ ეს დოკუმენტი ხელს შეუწყობს კომერციულ ბანკებში კორპორაციული მართვის დონის ამაღლებას და საუკეთესო საერთაშორისო პრაქტიკის დანერგვას, რაც თავის მხრივ გაზრდის ნდობას ბანკების მიმართ და ხელს შეუწყობს ბანკების და მთლიანად საბანკო სექტორის სტაბილურობის გაზრდას.

1.
შესავალი
კოდექსის მიზანია ხელი შეუწყოს ბანკებს დანერგონ კორპორაციული მართვის ეფექტური მექანიზმები, დაკავშირებული პასუხისმგებლობების გამიჯვნასთან, გადაწყვეტილების ეფექტურად მიღებასთან, აქციონერთა უფლებების დაცვასთან, ინტერესთა კონფლიქტის ეფექტურად დარეგულირებასთან, ინფორმაციის საჯაროდ გამჟღავნებასა, კონტორლისა და დაბალანსების პოლიტიკასთან და კორპორაციული მართვის  სხვა საკითხებთან, რათა უზრუნველყოფილ იქნას აქციონერების, მეანაბრეების, კრედიტორების, ინვესტორებისა და, ზოგადად, საჯარო ინტერესების ეფექტური დაცვა.
კომერციული ბანკების მიერ კოდექსის დანერგვა გულისხმობს ამ დოკუმენტით გათვალისწინებული რეკომენდაციების ბანკის წესდებაში, შიდა დებულებებში, წესებში, პოლიტიკებსა და პროცედურებში გათვალისწინებას და ამ დოკუმენტების შესაბამისი პრაქტიკის დანერგვას. 
კოდექსი რეკომენდაციას უწევს საქართველოში მოქმედ ყველა ბანკს, გაითვალისწინოს კოდექსის ნორმათა შინაარსი და ყოველწლიურად მოამზადოს ”კორპორაციული მართვის ანგარიში” სადაც, თითოეული ბანკი გამჭვირვალეს გახდის მის შესაბამისობას კოდექსით გათვალისწინებულ მოთხოვნებთან ან ახსნის შეუსაბამობის მიზეზებს. 
”კორპორაციული მართვის ანგარიში” შეიძლება მომზადდეს, როგორც ცალკე დოკუმენტი, ან წარმოადგენდეს წლიური ანგარიშის ნაწილს. რეკომენდირებულია, იგი მომზადდეს პარალელურად, როგორც წლიური ანგარიში და ყოველწლიურად წარედგინოს აქციონერთა საერთო კრებას განსახილველად.
რეკომენდირებულია, რომ თითოეულმა ბანკმა შეიმუშავოს მმართველი ორგანოების, სამეთვალყურეო საბჭოსა და კომიტეტების შესახებ შიდა დებულებები. თითეული დებულება უნდა მოიცავდეს ამ ორგანოს სტრუქტურულ მხარეს, შემადგენლობას, უფლებამოსილებას, ვალდებულებებს, ანგარიშვალდებულებასა და ნებისმიერ პროცედურულ საკითხს, რომელიც უკავშირდება მის ფუნქციონირებას.

2.
ძირითადი ცნებები

ა)
კორპორაციული მართვა
კორპორაციული მართვა წარმოადგენს კომპანიის მართვისა და კონტორლის ერთიან სისტემას, რომელიც განსაზღვრავს უფლებებისა და პასუხისმგებლობების გადანაწილებას მმართველ ორგანოებს, აღმასრულებელ ორგანოებს, აქციონერებსა და კომპანიით დაინტერესებულ სხვა  მხარეებს შორის. კორპორაციული მართვა ასევე მოიცავს გადაწყვეტილებების მიღებასა და კომპანიის საქმიანობის განხორციელების ეფექტურობაზე მონიტორინგთან დაკავშირებულ წესებსა და პროცედურებს.
ბ)
ფიდუციარული ვალდებულებები
კორპორაციული მართვის ერთ-ერთ ფუნდამენტურ კომპონენტს წარმოადგენს ფიდუციური ვალდებულებები. ფიდუციარული ვალდებულებები წარმოიშობა მას შემდეგ, რაც პირი არჩეული იქნება ან დაინიშნება ბანკის მმართველობის ან აღმასრულებელ ორგანოში გარკვეული საქმიანობის შესასრულებლად. ფიდუციარული ვალდებულებები ძირითადათ დაკისრებულია ბანკის მმართველობისა და აღმასრულებელი ორგანოების წევრებზე. 
საქართველოში მოქმედი კანონმდებლობის მიხედვით კომპანიის (მათ შორის ბანკის) ხელმძღვანელი პირები ვალდებულნი არიან საქმეს გაუძღვნენ კეთილსინდისიერად, კერძოდ, ზრუნავდნენ ისე, როგორც ზრუნავს ანალოგიურ თანამდებობაზე და ანალოგიურ პირობებში მყოფი ჩვეულებრივი, საღად მოაზროვნე პირი, და მოქმედებდნენ იმ რწმენით, რომ მათი ეს მოქმედება ყველაზე ხელსაყრელია კომპანიისთვის (ბანკისთვის).
სამეთვალყურეო საბჭოს ფიდუციარულ ვალდებულებას, აგრეთვე, წარმოადგენს მონიტორინგი, რომ ბანკის საქმიანობა განხორციელდეს საქართველოს მოქმედი კონონმდებლობისა და ნორმატიული აქტების სრული დაცვით. ბანკის მმართველი ორგანოების წევრები უფლებამოსილნი არიან დაეყრდნონ როგორც ბანკის აღმასრულებელი ორგანოების წევრების, ასევე დაქირავებული გარე კონსულტანტის მიერ მიწოდებულ ინფორმაციას. თუმცა, მიუხედავად ამისა, მათ უნდა მიიღონ დამოუკიდებელი ბიზნეს-გადაწყვეტილება.
გ)
დამოუკიდებლობა
ბანკის მმართველობისა და აღმასრულებელი ორგანოების ყველა წევრი გადაწყვეტილების მიღებისას უნდა მოქმედებდეს დამოუკიდებლად. დაუშვებელია ბიზნეს-გადაწყვეტილების მიღებისას ნებისმიერი ზემოხსენებული პირის მიერ მოხდეს რომელიმე აქციონერის, კლიენტის, კონტრაქტორის, ინვესტორისა თუ სხვა დაკავშირებული პირების კერძო ინტერესების გათვალისწინება. დამოუკიდებლად მოქმედება უნდა გულისხმობდეს პირის მიერ მის ხელთ არსებული ინფორმაციის გამოყენებას ბანკის ინტერესების სასიკეთოდ.
ე)
სამეთვალყურეო საბჭოს დამოუკიდებელი წევრი 

ბანკის სამეთვალყურეო საბჭოს წევრი არ ჩაითვლება დამოუკიდებლად, თუ ის, ან მისი პირველი ან მეორე რიგის მემკვიდრე:
(1) ბოლო 5 წლის მანძილზე იყო ბანკის, მისი შვილობილი, დედობილი ან დობილი ორგანიზაციის დირექტორატის წევრი, ან ეკავა სხვა საპასუხისმგებლო თანამდებობა;

(2) იღებს ბანკისაგან ან მისი შვილობილი, დედობილი ან დობილი ორგანიზაციისაგან ანაზღაურებას ნებისმიერი ფორმით, გარდა სამეთვალყურეო საბჭოს წევრობისთვის დადგენილი ანაზღაურებისა და აქციონერების კუთვნილი დივიდენდისა;

(3) გააჩნია მნიშვნელოვანი პირადი კომერციული ურთიერთობები ბანკთან;

(4) არის იმ იურიდიული პირის მნიშვნელოვანი წილის
 მფლობელი, რომელსაც გააჩნია მნიშვნელოვანი კომერციული ურთიერთობები
 ბანკთან;

(5) არის დირექტორი იმ კომპანიისა, რომელშიც ბანკის ერთ-ერთი დირექტორი სამეთვალყურეო საბჭოს წევრია;

(6) ეკუთვნის ბანკის კაპიტალის 5 პროცენტი ან მეტი;

(7) არის დირექტორი, სამეთვალყურეო საბჭოს წევრი, ან წარმომადგენელი კომპანიისა, რომელსაც ეკუთვნის ბანკის კაპიტალის 5 პროცენტი ან მეტი.

ვ)
შერეული სამეთვალყურეო საბჭო
საქართველოს კანონში ”მეწარმეთა შესახებ” განხორციელებული ცვლილებების შესაბამისად, დასაშვებია დირექტორატის წევრების არჩევა კომპანიის სამეთვალყურეო საბჭოში, თუ ეს წესდებით არის განსაზღვრული. მიუხედავად იმისა, რომ თავისი გაგებით მართვის ეს ფორმა უახლოვდება ანგლო-საქსური სამართლისათვის დამახასიათებელი ერთსაფეხურიანი მართვის სისტემას, მაინც ვერ გაიგივდება ერთმანეთთან ეს ორი განსხვავებული მექანიზმი, რადგან ჩვენს შემთხვევაში სავალდებულოა, რომ არსებობდეს როგორც სამეთვალყურეო საბჭო ასევე დირექტორატი. საუკეთესო საერთაშორისო პრაქტიკის მიხედვით სამეთვალყურეო საბჭოს ამგვარი ფორმირება არ არის რეკომენდირებული. 
ზ)
ჰოლდინგური კომპანია
კომპანია, რომელიც ფლობს საკმარის ხმის უფლების მქონე აქციებს სხვა კომპანიაში (კომპანიებში), რათა სამეთვალყურეო (დირექტორთა) საბჭოს წევრთა არჩევისა თუ მათზე ზეგავლენის მოხდენის გზით აკონტროლოს ამ კომპანიის (კომპანიების) მენეჯმენტი და ოპერაციები, წარმოადგენს ჰოლდინგურ კომპანიას.   ბანკის ჰოლდინგური კომპანია წარმოაგენს იურიდიული პირს, რომელიც მიუხედავად მისი რეგისტრაციის ქვეყნისა, ფლობს ბანკის საწესდებო კაპიტალის 50 ან მეტ პროცენტს ან სხვაგვარად აკონტროლებს ამ ბანკის აქციებს და ფლობს სხვა საწარმო(ებ)ს, მათ შორის ბანკ(ებ)ს.
3.
აქციონერთა უფლებები
სამეთვალყურეო საბჭომ და დირექტორატმა, აქციონერთა საერთო კრების მეშვეობით, უნდა უზრუნველყონ ეფექტური და სამართლიანი ურთიერთობა აქციონერებთან და ხელი შეუწყონ რაც შეიძლება მეტი აქციონერის მონაწილეობას საერთო კრების მუშაობაში. 

1. საერთო კრებამ უნდა მიიღოს გადაწყვეტილებები ბანკისთვის ყველაზე მნიშვნელოვან საკითხებზე. მასში მონაწილეობის მისაღებად აქციონერებს უნდა მიეწოდოთ შეტყობინება საერთო კრების ჩატარების ადგილისა და თარიღის შესახებ, ისევე როგორც სარეგისტრაციოდ გასავლელი და ხმის მიცემის პროცედურები.
2. შეტყობინება საერთო კრების ჩატარების შესახებ, ისევე როგორც დღის წესრიგი და სამეთვალყურეო საბჭოს და დირექტორატის რეკომენდაციები განსახილველ საკითხებთან დაკავშირებით უნდა მიეწოდოს აქციონერებს წინასწარ, რათა მათ შესძლონ სათანადოდ მომზადება. კრებაზე განიხილება ის საკითხები, რომლებიც შეტანილია შეტყობინებასთან ერთად დაგზავნილ დღის წესრიგში.
3. საერთო კრება უნდა წარიმართოს იმგვარად, რომ ყველა აქციონერმა შესძლოს საკუთარი აზრის დაფიქსირება. ხმების დათვლა უნდა მიმდინარეობდეს გამჭირვალედ და თითეული მიღებული გადაწყვეტილების მიღების პროცესი სათანადოდ უნდა აისახოს საერთო კრების ოქმში.
სამეთვალყურეო საბჭომ და დირექტორატმა უნდა უზრუნველყონ ყველა აქციონერის  მიმართ თანაბარი მოპყრობა, მათ შორის უმცირესობაში მყოფი თუ უცხოელი აქციონერების და პასუხისმგებელნი იყვნენ მათი უფლებების დაცვაზე.

4. ერთი კლასის აქციონერებს უნდა გააჩნდეთ თანაბარი უფლებები, მათ ხელთ არსებული აქციების რაოდენობის გათვალისწინებით, მიუხედავათ იმისა, არიან ისინი ადგილობრივი თუ უცხოელი აქციონერები
. ინფორმაცია ცალკეული კლასის აქციის მფლობელის უფლებებსა და მოვალეობებზე ხელმისაწვდომი უნდა იყოს ყველა დაინტერესებული პირისათვის. 

5. აქციონერებს უნდა შეეძლოთ
 სამეთვალყურეო საბჭოს და დირექტორატის წევრებისგან მათთვის საჭირო ინფორმაციის მიღება, ასევე რიგგარეშე აქციონერთა საერთო კრების მოწვევა, მოქმედი კანონმდებლობის შესაბამისად.

6. აქციონერებს უნდა შეეძლოთ თავიანთი ხმის უფლების გამოყენება უშუალოდ ან მინდობილობის მეშვეობით. არაფერი არ უნდა უშლიდეს ხელს, გაუმართლებლად ძვირს ან მოუხერხებელს ქმნიდეს აქციონერის უცხოეთიდან ან სხვა პირზე გაცემული მინდობილობის მეშვეობით კენჭისყრაში მონაწილეობას. სამეთვალყურეო საბჭომ უნდა მიიღოს შიდა სახელმძღვანელო, რომელიც ხელს შეუწყობს აქციოენერებს მონაწილეობა მიიღომ კენჭისყრაში.
7. აქციონერებს უნდა შეეძლოთ საკუთარი უფლებების დაცვა და, კანონით გათვალისწინებულ შემთხვევებში, მათთვის მიყენებული ზიანის ანაზღაურების მოთხოვნა.
4.
მმართველი ორგანოები
(ა)
სამეთვალყურეო საბჭო
ბანკს უნდა გააჩნდეს ეფექტური სამეთვალყურეო საბჭო, რომელიც განსაზღვრავს ბანკის სტრატეგიასა და სამომავლო ხედვას. სამეთვალყურეო საბჭომ ნიშნავს და ზედამხედველობას უწევს დირექტორატს.
1. კარგი კორპორაციული მართვა დამოკიდებულია სამეთვალყურეო საბჭოს ეფექტურ და წარმატებულ მუშაობაზე. სამეთვალყურეო საბჭო ნიშნავს დირექტორატს და ზედამხედველობს, რომ ბანკის აღამსრულებელი ორგანოები ფუნქციონირებდნენ და მოქმედებდნენ ჯეროვნად და დადგენილი ნორმების შესაბამისად. 

2. სამეთვალყურეო საბჭოს სტრუქტურისა და შემადგენლობის დადგენისას, აუცილებელია მხედვალობაში იქნას მიღებული ბანკის სიდიდე, განვითარების პერსპექტივები და რისკების დონე. სამეთვალყურეო საბჭოს წევრთა რაოდენობა დამოკიდებული უნდა იყოს ზემოხსენებულ პირობებზე და არა აქციონერთა რაოდენობაზე.
3. სამეთვალყურეო საბჭოში წარმოდგენილნი უნდა იქნან დამოუკიდებელი წევრებიც და დაცული იქნას ადეკვატური ბალანსი სამეთვალყურეო საბჭოში აქციონერთა წარმომადგენლებსა და საბჭოს დამოუკიდებელ წევრებს შორის, რათა თავიდან იქნას აცილებული კონკრეტული წევრის ან წევრთა მცირე ჯგუფის, ასევე რომელიმე აქციონერის ან აქციონერთა ჯგუფის მიერ ამა თუ იმ საკითხზე გადაწყვეტილების მიღებისას არაადექვატურად დიდი ზეგავლენის მოხდენა
. 
4. მიუხედავად კოლექტიური პასუხისმგებლობისა, რომელიც სამეთვალყურეო საბჭოს წევრებს გააჩნიათ სამეთვალყურეო საბჭოს კომპეტენციაში შემავალ ყველა საკითხთან მიმართებაში, სამეთვალყურეო საბჭოს შეუძლია უზრუნველყოს ფუნქციებისა და მოვალეობების გადანაწილება საბჭოს წევრებს შორის ამ ფუნქციათა ადეკვატურად განხორციელების თვალსაზრისით. თავისი არსიდან გამომდინარე, სამეთვალყურეო საბჭოს დამოუკიდებელმა წევრმა განსაკუთრებით უნდა გაამახვილოს ყურადღება ყველა აქციონერის უფლებებთან მიმართებაში მიუკერძოებლობასა და ობიექტურობაზე და განახორციელოს ზედამხედველობა დირექტორატის საქმიანობაზე.
5. გარდა კანონმდებლობით და ბანკის წესდებით გათვალისწინებული უფლება-მოვალეობებისა, სამეთვალყურეო საბჭოს ფუნქციებია შიდა დებულებების, ბანკის საქმიანობასთან დაკავშირებული წესებისა და ინსტრუქციების, სამეთვალყურეო საბჭოს და დირექტორატის წევრთა ჩანაცვლების, ანაზღაურების და ინფორმაციის გამჟღავნების პოლიტიკების შემუშავება და დამტკიცება. ასევე, სამეთვალყურეო საბჭო უზრუნველყოფს რისკის მართვის ადექვატურობას და იწონებს ბანკის წლიურ ანგარიშგებას მისი აქციონერთა საერთო კრებისთვის წარსადგენად.
6. სამეთვალყურეო საბჭოს წევრს გააზრებული უნდა ჰქონდეს თავისი როლი ბანკის კორპორაციულ მართვაში და ის პასუხისმგებლობა, რომელიც მას ეკისრება სამეთვალყურეო საბჭოს წევრობით. ამისათვის საჭიროა, რომ თითეულმა წევრმა:

ა)
კეთილსინდისიერად შეასრულოს ფიდუციარული ვალდებულებები;
ბ)
თავი აარიდოს გადაწყვეტილების მიღებას საკითხებზე, რომლებიც შეიცავს ინტერესთა კონფლიქტსა და გარიგებებს მასთან დაკავშირებულ მხარეებთან;

გ)
დაუთმოს საკმარისი დრო და მონდომება მისი ვალდებულებების შესრულებას;

დ)
მაქსიმალურად აარიდოს თავი ბანკის ყოველდღიურ მართვაში ჩარევას.
7. დირექტორატის წევრები, მათი მიწვევის შემთხვევაში, ესწრებიან სამეთვალყურეო საბჭოს სხდომებს.
(ბ)
დირექტორატი
დირექტორატი წარმოადგნეს ბანკის აღმასრულებელ ორგანოს, რომელიც პასუხისმგებელია ბანკის ყოველდღიურ საქმიანობაზე და ანგარიშვალდებულია სამეთვალყურეო საბჭოსა და აქციონერთა საერთო კრების წინაშე.

1. დირექტორატის წევრთა რაოდენობას განსაზღვრავს სამეთვალყურეო საბჭო და ამტკიცებს საერთო კრება. დირექტორატის წევრებს ნიშნავს და ათავისუფლებს სამეთვალყურეო საბჭო.
2. ბანკის შიდა დებულებებმა დეტალურად უნდა განსაზღვროს დირექტორატის უფლება-მოვალეობები, მუშაობის პირობები, ანაზღაურების პოლიტიკა და პასუხისმგებლობის საკითხი. 
3. დირექტორატის ეფექტურად და ნაყოფიერად მუშაობისათვის რეკომენდირებულია, რომ:
ა)
დირექტორატის ყველა წევრს მიეცეს საშუალება დირექტორატის სხდომის დღის წესრიგში შეიტანოს მის მიერ განსახილველად წამოყენებული საკითხები;
ბ)
ყველა საბუთი თუ სხვა საჭირო ინფორმაცია, რომელიც უკავშირდება დღის წესრიგში შეტანილ საკითხებს სრულად და დროულად დაეგზავნოს დირექტორატის ყველა წევრს;
გ)
საკითხის განხილვისას მხედველობაში იქნას მიღებული ინფორმცია დაკავშირებული აქციონერის, სამეთვალურეო საბჭოს წევრის, დირექტორატის წევრის, ან სხვა დაკავშირებული პირის ინტერესებთან;

დ)
არ არის მიზანშეწონილი მნიშვნელოვანი გადაწყვეტილებების მიღება, თუ საკითხი არ იქნა სრულად განხილული და საბჭოს ყველა წევრის მოსაზრება არ იქნა გათვალისწინებული;
4. დირექტორატის ყველა წევრს უნდა მიეცეს შესაძლებლობა დაუბრკოლებლად, ნებისმიერ დროს მიუწვდებოდეს ხელი იმ საჭირო ინფორმაციაზე, რომელიც მას გადაწყვეტილების მიღებაში დაეხმარება.
5. მენეჯმენტის სხვადასხვა რგოლის წარმომადგენლები, მათი მიწვევის შემთხვევაში, შეიძლება დაესწრონ დირექტორატის სხდომებს.
6. დირექტორატი, სამეთვალყურეო საბჭოს მიერ განსაზღვრული ფასეულობების, პოლიტიკისა და სტრატეგიის ფარგლებში, უნდა მოქმედებდეს ყველა აქციონერის, ბენეფიციარის, კრედიტორისა და უშუალოდ ბანკის საუკეთესო ინტერესებიდან გამომდინარე.
7. რეკომენდირებულია, რომ ბანკს ჰქონდეს შემუშავებული დირექტორთა ჩანაცვლების პოლიტიკა, რაც ხელს შეუწყობს მნიშვნელოვანი თანამდებობის მქონე პირების ბანკისათვის უმტკივნეულოდ ჩანაცვლებას. ჩანაცვლების პოლიტიკის არსებობა მნიშვნელოვანია ბანკის, აქციონერებისა და სხვა დაინტერესებული პირების დასაცავად იმგვარი შემთხვევებისგან, როგორიცაა დირექტორის უეცარი გარდაცვალება ან თანამდებობის მოულოდნელად დატოვება.
(გ)
შერეული სამეთვალყურეო საბჭო 
როდესაც დირექტორები წარმოდგენილნი არიან სამეთვალყურეო საბჭოში, უნდა მოხდეს დირექტორების (აღმასრულებელი წევრები) უფლებამოსილებებისა და ვალდებულებების გამიჯვნა საბჭოს სხვა წევრებისაგან (არააღმასრულებელი წევრები). შერეული სამეთვალყურეო საბჭოს თავმჯდომარედ არ შეიძლება არჩეულ იქნას რომელიმე დირექტორი.
1. შერეული სამეთვალყურეო საბჭოს შემთხვევაში განსაკუთრებულ მნიშვნელობას იძენს დამოუკიდებელი წევრების ადეკვატური რაოდენობის არსებობა.
2. აუცილებელია, ბანკის წესდებითა და შიდა დებულებებით მკაფიოდ იქნას გამიჯნული სამეთვალყურეო საბჭოს აღმასრულებელ და არააღმასრულებელ წევრთა უფლება-მოვალეობები და პასუხისმგებლობა. 
3. სამეთვალყურეო საბჭოს არააღმასრულებელმა წევრებმა მნიშვნელოვანი როლი უნდა ითამაშონ აღმასრულებელი ორგანოების საქმიანობის ზედამხედველობაში, მათი ანგარიშების დამტკიცებასა და საქმიანობის შეფასებაში. სამეთვალყურეო საბჭოში წარმოდგენილ აღმასრულებელ წევრებს შეუძლიათ მონაწილეობა მიიღონ ბანკის ზოგად სტრატეგიასა და საქმიანობასთან დაკავშირებულ პროცედურული თუ სხვა მნიშვნელოვანი საკითხების განხილვაში.
4. ბანკი უზრუნველყოფს დირექტორატისათვის მინიჭებული უფლებამოსილების მართებულად გამოყენებასა და გაუგებრობის თავიდან აცილებას, რაც შეიძლება უკავშირდებოდეს შერეული სამეთვალყურეო საბჭოს არსებობის შემთხვევაში დირექტორატისა და სამეთვალყურეო საბჭოს უფლებამოსილებების ერთმანეთში აღრევას, ფუნქციების დუბლირებას, ბანკის აღმასრულებელი ორგანოების საქმიანობაზე არაეფექტურ ზედამხედველობასა და კონტროლს, ან/და სხვა.
5.
კორპორაციული მდივანი
ბანკში კორპორაციული მდივნის ინსტიტუტის არსებობა ხელს უწყობს, როგორც ბანკის მმართველი ორგანოების, ასევე უშუალოდ ბანკის მართებულად და ეფექტურად საქმიანობას.
1. კორპორაციული მდივანი წარმოადგენს უშუალოდ სამეთვალყურეო საბჭოს დაქვემდებარებაში მყოფ პირს, რომელიც ახორციელებს ბანკის მმართველობისა და აღმასრულებელი ორგანოების, აქციონერებისა და სხვა დაინტერესებული პირების ინფორმაციულ და ორგანიზაციულ უზრუნველყოფას. 
2. სამეთვალყურეო საბჭო ამტკიცებს შიდა დებულებას კორპორაციული მდივნის შესახებ, რომელიც დეტალურად უნდა განსაზღვრავდეს კორპორაციული მდივნის უფლებამოსილებასა და ვალდებულებებს, ფუნქციების ჩამონათვალს, საჭირო განათლებასა და კვალიფიკაციას, რომელსაც უნდა ფლობდეს კანდიდატი.
3. სამეთვალყურეო საბჭო ნიშნავს კორპორაციულ მდივანს და ათანხმებს მასთან შრომითი ხელშეკრულების პირობებს.
4. დაუშვებელია, რომ კორპორაციული მდივანი ამავე დროს იყოს ბანკის რომელიმე მმართველობის ან აღმასრულებელი ორგანოების წევრი, მინიჭებული ჰქონდეს გადაწყვეტილებების მიღების უფლებამოსილება, ან სხვაგვარად იყოს დაკავშირებული ბანკთან ისეთი ფორმით, რამაც შეიძება ხელი შეუშალოს მას თავისი მოვალეობების მიუკერძოებლად და დამოუკიდებლად შესრულებაში. 
5. კორპორაციული მდივნის ძირითად ფუნქციებს წარმოადგენს:

ა)
ორგანიზაციული და ინფორმაციული მხარდაჭერის გზით, დაეხმაროს საერთო კრებას, სამეთვალყურეო საბჭოსა (კომიტეტების ჩათვლით) და დირექტორატს თავისი საქმიანობის განხორციელებაში.
ბ)
აწარმოოს სამეთვალყურეო საბჭოს და დირექტორატის სხდომების ოქმები;

გ)
სამეთვალყურეო საბჭოსა და დირექტორატს მისცეს კორპორაციულ დოკუმეტაციასთან და პროცედურულ საკითხებთან დაკავშირებული რჩევები;

დ)
მჭიდროდ ითანამშრომლოს სამეთვალყურეო საბჭოსა და დირექტორატთან მათი სხდომების დღის წესრიგის შედგენისა და დაგზავნის, სხდომების ორგანიზებისა და ჩატარების, აგრეთვე, შეტყობინებების დაგზავნის საკითხებში;

ე)
დაგეგმოს საჭირო ტრეინინგები და მოსამზადებელი საორიენტაციო შეხვედრები უკვე მომუშავე თუ ახლად დანიშნულ/არჩეულ სამეთვალყურეო საბჭოსა და დირექტორატის წევრებისათვის;

ვ)
აწარმოოს და/ან შეინახოს ყველა კორპორაციული დოკუმენტი, სხდომების, კრებების ოქმი თუ სხვა საჭირო საბუთი და ინფორმაცია;

ზ)
განახორციელოს დამაკავშირებელი რგოლის ფუნქცია აქციონერებს, სამეთვალყურეო საბჭოსა და დირექტორატს შორის;

თ)
ორგანიზება გაუკეთოს აქციონერთა საერთო კრების ჩატარებას, უზრუნველყოს ყველა საჭირო ვადებისა და პროცედურების დაცვა კრების ჩასატარებლად. უზრუნველყოს, რომ კრების ოფიციალური მოწვევის განმახორციელებელ პირს მიეწოდოს სრული ინფორმაცია იმ საკითხების შესახებ, რომელთა დღის წესრიგში შეტანა, კანონმდებლობის და წესდების დაცვით, მოთხოვნილ იქნა აქციონერთა, სამეთვალყურეო საბჭოსა თუ დირექტორატის წევრების მიერ;
ი)
ზედამხედველობა გაუწიოს მარეგულირებელი ორგანოების მიერ მიღებულ კორპორაციულ მართვასთან დაკავშირებულ საკანონმდებლო და მარეგულირებელ, ასევე, ბანკის მიერ მიღებული კორპორაციული მართვის კოდექსით გათვალისწინებულ სტანდარტებთან შესაბამისობას;
კ)
განახორციელოს სამეთვალყურეო საბჭოსა და დირექტორატის სხდომების, აგრეთვე აქციონერთა საერთო კრების მდივნის ფუნქცია.
6.
შიდა კონტროლი და რისკების მართვა
სამეთვალყურეო საბჭომ უნდა უზრუნველყოს საიმედო და ეფექტური შიდა კონტროლის და რისკების მართვის სისტემის ჩამოყალიბება. 
1. სამეთვალყურეო საბჭომ სულ ცოტა წელიწადში ერთხელ მაინც, უნდა მოახდინოს ბანკის შიდა კონტროლის და რისკების მართვის სისტემების ეფექტურობის შეფასება და ამის თაობაზე მოახსენოს აქციონერთა საერთო კრებას. 
2. სამეთვალყურეო საბჭო, თავისი საზედამხედველო ფუნქციების განხორციელების მიზნით, თავისი წევრებისგან ქმნის კომიტეტებს. კომიტეტების ჩამოყალიბებისას გათვალისწინებული უნდა იქნას ბანკის სიდიდე, საქმიანობის სირთულე და მის წინაშე მდგარი რისკები. თუმცა კომიტეტის წევრთა ოპტიმალურ რაოდენობად შეიძლება ჩაითვალოს სულ მცირე 3 წევრისგან შემდგარი კომიტეტი.
3. სამეთვალყურეო საბჭოში ბანკები ქმნიან, სულ მცირე, აუდიტის და რისკების მართვის კომიტეტებს. 
4. შერეული სამეთვალყურეო საბჭოს შემთხვევაში, აუდიტის კომიტეტის წევრები უნდა იყვნენ საბჭოს მხოლოდ არააღმასრულებელი წევრები. სხვა კომიტეტების შემთხვევაში, არააღმასრულებელი წევრები უნდა წარმოადგენდნენ კომიტეტის წევრთა უმრავლესობას.  კომიტეტებში უნდა შედიოდნენ სამეთვალყურეო საბჭოს სულ მცირე ერთი დამოუკიდებელი წევრი.  სამეთვალყურეო საბჭოს თავმჯდომარე შეიძლება იყოს კომიტეტის წევრი, მაგრამ არა მისი თავმჯდომარე. საჭიროების შემთხვევაში, კომიტეტებს შეუძლიათ რჩევისა და ინფორმაციის მისაღებად, დამოუკიდებელი ექსპერტის მოწვევაც.
5. კომიტეტების საქმიანობა რეგულირდება შესაბამისი კომიტეტის დებულებით, რომელსაც ამტკიცებს სამეთვალყურეო საბჭო. 
6. მოვალეობების ეფექტურად შესრულების მიზნით კომიტეტები პერიოდულად ატარებენ სხდომებს. სხდომების სიხშირესა და ჩატარების დროს ამტკიცებს კომიტეტის თავმჯდომარე სხვა წევრებთან კონსულტაციების შედეგად. სხდომის დღის წესრიგი წინასწარ უნდა მომზადდეს და დაეგზავნოს კომიტეტის წევრებს. 
7. კომიტეტის სხდომა ითვლება ჩატარებულად თუ მას ესწრება კომიტეტის წევრთა ნახევარზე მეტი და დამსწრე წევრთაგან ერთი მაინც არის სამეთვალყურეო საბჭოს დამოუკიდებელი წევრი. კომიტეტის სხდომის შედეგები აისახება სხდომის ოქმში, რომელსაც ხელს აწერს სხდომის თავმჯდომარე და კორპორაციული მდივანი, ხოლო მისი არყოფნის შემთხვევაში, მის მიერ უფლებამოსილი პირი.
8. კომიტეტების წევრებს, თავიანთი მოვალეობების ეფექტურად შესრულების მიზნით, მაგრამ ისე, რომ არ მოხდეს ბანკის ნორმალური ფუნქციონირების შეფერხება, უნდა გააჩნდეთ შეუზღუდავი წვდომა ბანკის ნებისმიერ შიდა ინფორმაციაზე და დოკუმენტზე. ისინი მჭიდროდ უნდა თანამშრომლობდნენ ბანკის აღმასრულებელ ორგანოებთან, ბანკის ფინანსური მდგომარეობის, რისკების დონის და დაკისრებული მოვალეობების ეფექტურად შესრულების შესახებ ინფორმაციის ფლობის მიზნით.
9. აუდიტის კომიტეტის წევრებს უნდა გააჩნდეთ სათანადო ფინანსური განათლება და საფინანსო სექტორში მუშაობის გამოცდილება. წევრებს, რომელთაც არ გააჩნიათ შესაბამისი ცოდნა და გამოცდილება, უნდა ჩაუტარდეთ სათანადო ტრეინინგი.
10. აუდიტის და რისკის მართვის კომიტეტის სხდომებს, წევრების გარდა, შეიძლება ესწრებოდნენ შიდა აუდიტის სამსახურის უფროსი და გარე აუდიტორის შესაბამისი წარმომადგენელი. აგრეთვე, გარკვეული საკითხების განხილვისას შესაძლებელია ბანკის აღმასრულებელი ორგანოების წარმომადგენელთა მოწვევაც. 

11. აუდიტის კომიტეტი ვალდებულია:
ა)
გააკონტროლოს ბანკის ფინანსური ანგარიშგების უტყუარობა. განიხილოს ბანკის სააღრიცხვო პოლიტიკა და შეიმუშაოს სათანადო რეკომენდაციები.
ბ)
რეკომენდაციები წარუდგინოს სამეთვალყურეო საბჭოს გარე აუდიტორის კანდიდატურის დანიშვნასთან, შეცვლასთან, და მათი ანაზღაურების საკითხებთან დაკავშირებით. უზრუნველყოს გარე აუდიტორის დამოუკიდებლობა, ობიექტურობა და ეფექტურობა;

გ)
შეიმუშაოს გარე აუდიტის მიერ არააუდიტორული მომსახურების გაწევასთან დაკავშირებული პოლიტიკა და პროცედურები;

დ)
განიხილოს ბანკის შიდა კონტროლის სისტემა, შეაფასოს მისი ობიექტურობა და სისწორე;
ე)
განიხილოს და გააკონტროლოს ბანკის შიდა აუდიტის სამსახურის ეფექტურობა და შეიმუშაოს სათანადო რეკომენდაციები;

ვ) განიხილოს ბანკის რისკის მართვის პოლიტიკა და შეაფასოს რისკის მართვის სისტემების ადეკვატურობა (ბანკში რისკის მართვის კომიტეტის არარსებოსის შემთხვევაში).

12. ბანკში უნდა არსებობდეს რისკის მართვის სრულყოფილი პროცესი, რაც გულისხმობს ყველა მნიშვნელოვანი რისკის იდენტიფიკაციას, გაზომვას, მონიტორინგსა და კონტროლს. რისკის მართვის პოლიტიკას განსაზღვრავს რისკების მართვის კომიტეტი და ამტკიცებს სამეთვალყურეო საბჭო. 
13. რისკების მართვის კომიტეტი ვალდებულია:
ა) 
ხელი შეუწყოს რისკთან დაკავშირებული ლიმიტების დაწესებას:

ბ)
ხელი შეუწყოს რისკის მართვის სისტემების შექმნას:

გ)
თვალყური ადევნოს რისკის მართვის სისტემებს:

14. რისკის მართვამ უნდა უზრუნველყოს შემდეგი მიზნების მიღწევა:
ა)
ბანკის აღმასრულებელი ორგანოები უნდა ათვითცნობიერებდნენ ბანკისთვის დამახასიათებელ რისკს;

ბ)
რისკი უნდა იქნეს გაწეული სამეთვალყურეო საბჭოს მიერ დაწესებული ზღვრების ფარგლებში;

გ)
რისკის გაწევასთან დაკავშირებით მიღებული გადაწყვეტილებები შესაბამისობაში უნდა იყოს ბანკის სტრატეგიულ მიზნებთან;

დ)
მოსალოდნელი უკუგება (მოგება) უნდა აკომპენსირებდეს გაწეულ რისკს;

ე)
ბანკის კაპიტალი რისკის ადეკვატური უნდა იყოს;    
15. რისკის მართვის ეფექტურობა მოითხოვს გარკვეული პროცესების გატარებას, რაც მოიცავს:
ა)
პასუხისმგებლობების დონის განსაზღვრას;

ბ)
ზუსტად განსაზღვრულ რისკის მართვის სტრატეგიას და ბანკის  მიზნების შესაბამისი პოლიტიკების არსებობას;
გ)
ბანკის სტრუქტურული დანაყოფების თითოეული დონისთვის გადაწყვეტილების მიღების შესაბამისი პარამეტრების განსაზღვრას;
დ)
გადაწყვეტილებების მიღებას მკაცრი რაოდენობრივი და ხარისხობრივი ანალიზის საფუძველზე;
ე)
რისკის მართვისთვის საჭირო სრულყოფილი, დროული და  შესაბამისი მონაცემების (ინფორმაციის) მოგროვებას, შენახვას და გამოყენების შესაძლებლობას;
ვ)
ისეთი სისტემის შექმნას, რაც ეკონომიკის, ბიზნესის და ბაზრის გარემოს ცვლილებით გამოწვეული შედეგების ბანკის ლიკვიდობაზე, მომგებიანობაზე და კაპიტალზე გავლენის ანალიზისა და/ან სიმულაციის განხორციელების საშუალებას მისცემს ბანკს.
16. პასუხისმგებლობების გამიჯვნა რისკის მართვასთან დაკავშირებით შეიძლება განისაზღვროს შემდეგნაირად:
ა)
სამეთვალყურეო საბჭო რისკის მართვის კომიტეტის მეშვეობით ადგენს რისკის მართვის პოლიტიკას;

ბ)
დირექტორატი პასუხისმგებელია რისკის მართვის პოლიტიკის გატარებაზე;

გ)
რისკის მართვისა და აუდიტის კომიტეტი (შიდა აუდიტის დახმარებით) ამოწმებს შესაბამისობას სამეთვალყურეო საბჭოს მიერ დადგენილ პოლიტიკასთან, კორპორაციული მართვის პრინციპებთან, რისკის მართვის პროცესების შესაბამისობას კონტროლის სისტემებთან;

დ)
გარე აუდიტორები, ფინანსურ ანგარიშგებასთან დაკავშირებით დასკვნის გაკეთების მიზნით, აფასებენ რისკის მართვის პოლიტიკას, პროცედურებს და მათ პრაქტიკაში გამოყენებას (დანერგვას).
17. ბანკში უნდა არსებობდეს შიდა აუდიტის სამსახური, რომლის ამოცანაა ბანკში რისკის მართვის ეფექტურობის მონიტორინგი და შიდა კონტროლის და მართვის პროცესების შეფასება, რათა ბანკს გაუწიოს დახმარება დასახული მიზნების მიღწევაში. 
18. შიდა აუდიტის სამსახურის მთავარი ფუნქციებია:
ა)  
ბანკის აქტივების არსებობასა და დაცვაზე დადგენილი კონტროლის მექანიზმების შესრულებაზე მონიტორინგის განხორციელება;

ბ)
ბანკის საქმიანობაში, პროცედურებში და მათ შიდა კონტროლის სისტემაში ნაკლოვანებების გამოვლენა;

გ)
შიდა პოლიტიკის და პროცედურების შესაბამისობის გაანალიზება და კონტროლი აღნიშნული პოლიტიკის და პროცედურების ეფექტურ განხორციელებაზე;
დ)
ბანკისთვის ოპტიმალური აუდიტორული მომსახურების მიწოდების  უზრუნველყოფის მიზნით გარე აუდიტორის სამუშაოს მასშტაბის განხილვა; 
ე)
აუდიტორული საქმიანობის შედეგების შეჯამების მიზნით პერიოდული ანგარიშების მომზადება ბანკის დირექტორატისთვის  და აუდიტის კომიტეტისთვის;
ვ)
ბანკისთვის კონსულტაციების და რეკომენდაციების მიწოდება.
19. შიდა აუდიტის სამსახურს, დაკისრებული ფუნქციების სრულფასოვნად შესრულების მიზნით, უნდა გააჩნდეს ბანკის ყველა სტრუქტურულ დანაყოფთან, ბანკში არსებულ ჩანაწერებთან, ბანკის ქონებასთან და საინფორმაციო სისტემებთან სრული, პირდაპირი და შეუზღუდავი წვდომა. 

20. შიდა აუდიტის სამსახური ობიექტური და დამოუკიდებელი უნდა იყოს თავის საქმიანობაში. იგი ანგარიშვალდებულია ბანკის აუდიტის კომიტეტის წინაშე, რომელმაც უნდა უზრუნველყოს ბანკის დირექტორატის შიდა აუდიტის სამსახურის საქმიანობაში ჩარევის შეზღუდვა.

21. შიდა აუდიტის სამსახურის ფუნქციები, უფლებამოსილება და პასუხისმგებლობა განსაზღვრული უნდა იყოს შიდა აუდიტის სამსახურის დებულებით, რომელიც შეთანხმბეული უნდა იყოს  აუდიტის კომიტეტთან და დამტკიცებული ბანკის სამეთვალყურეო საბჭოს მიერ. 

22. შიდა აუდიტის სამსახურის თანამშრომლებს უნდა გააჩნდეთ სათანადო ცოდნა, გამოცდილება და უნარ-ჩვევები, ასევე მზაობა მუდმივად მოახდინონ მათი სრულყოფა, რათა სრულფასოვნად განახორციელონ მათზე დაკისრებული მოვალეობები. 

23. შიდა აუდიტის სამსახურის სიდიდე და სტრუქტურა უნდა შეესაბამებოდეს შიდა აუდიტისთვის განსაზღვრული მიზნების სირთულეს, კონტროლის გარემოს სრულყოფილებასა და ბანკის წინაშე მდგარ რისკებს. ბანკის აუდიტის კომიტეტმა შესაძლებლობა უნდა მისცეს შიდა აუდიტის სამსახურს, გარე სპეციალისტებისგან მიიღოს სამართლებრივი, ტექნიკური, სტატისტიკური და სხვა სახის კონსულტაციები და მომსახურება.
24. გარე აუდიტორის კანდიდატურასთან დაკავშირებით რეკომენდაციას ამზადებს აუდიტის კომიტეტი და წარუდგენს მას სამეთვალყურეო საბჭოს, რომელიც განიხილავს წარდგენილ კანდიდატურას და წარუდგენს  აქციონერთა საერთო კრებას დასამტკიცებლად. იმ შემთხვევაში, თუ სამეთვალყურეო საბჭო არ მოიწონებს აუდიტის კომიტეტის მიერ წარდგენილ გარე აუდიტორის კანდიდატურას, მან უნდა წარუდგინოს აქციონერთა საერთო კრებას ასეთი გადაწყვეტილების დასაბუთება.
25. გარე აუდიტორის შერჩევისას გათვალისწინებული უნდა იყოს ისეთი კრიტერიუმები როგორიცაა: კანდიდატის პროფესიული კვალიფიკაცია და გამოცდილება, რესურსები, დამოუკიდებლობა, მოქმედ კანონმდებლობასთან და აუდიტის საერთაშორისო სტანდარტებთან შესაბამისობა, ანაზღაურებასთან დაკავშირებული საკითხები.
26. გარე აუდიტორის ანაზღაურების თაობაზე რეკომენდაციას იძლევა აუდიტის კომიტეტი. გარე აუდიტორის ანაზღაურების ოდენობა და გადახდის პირობები არ უნდა იყოს დამოკიდებული აუდიტორული შემოწმების შედეგად გაკეთებული მოსაზრებების შინაარსსა და აუდიტორული დასკვნის ტიპზე.
27. გარე აუდიტორს უნდა ჰქონდეს უფლება, სხვადასხვა საკითხების გარკვევის და გადაწყვეტის მიზნით, ბანკის აღმასრულებელი ორგანოების ჩარევის გარეშე დაუკავშირდეს აუდიტის კომიტეტს.
28. აუდიტორთა დამოუკიდებლობის შენარჩუნებისათვის აუცილიებელია გარე აუდიტორისა და აუდიტორის პასუხისმგებელი პარტნიორის პერიოდული ცვლა.
29. აუდიტორული დასკვნის ფორმა, შინაარსი და მიწოდების წესი უნდა შეესაბამებოდეს აუდიტის საერთაშორისო სტანდარტებს.
7.
ინფორმაციის გამჟღავნება და გამჭვირვალობა
ინფორმაციის ადეკვატური საჯარო გამჟღავნება ხელს უწყობს საბაზრო დისციპლინას და ჯანსაღ კორპორაციულ მართვას. ბანკმა აქციონერებსა და დაინტერესებულ მხარეებს დროულად უნდა გაუმჟღავნოს სრული, ზუსტი და არსებითი ინფორმაცია თავისი საქმიანობის შესახებ. 
1. ბანკის მიერ გამჟღავნებული ინფორმაცია მისი ფინანსური თუ კომერციული მდგომარეობის შესახებ უნდა იყოს სრული, ანუ შეიცავდეს ყველა მონაცემს ოპერაციების ფაქტიური და პოტენციური შედეგის და ასევე მოვლენის შესახებ, რომელმაც შეიძლება გავლენა იქონიოს ასეთი ინფორმაციის საფუძველზე მიღებულ გადაწყვეტილებებზე.
2. ბანკმა უნდა არ უნდა გაამჟღავნოს არაზუსტი ინფორმაცია, ანუ ინფორმაცია, რომელიც შეიცავს შეცდომებს ან დამახინჯებულ მონაცემებს, რომლებმაც შეიძლება ზეგავლენა იქონიონ ინფორმაციის მომხმარებელზე. 
3. ბანკის მიერ გამჟღავნებული ინფორმაცია უნდა იყოს არსებითი, ანუ მისმა გამოტოვებამ ან არასწორად წარმოდგენამ შეიძლება გავლენა იქონიოს ასეთი ინფორმაციის მომხმარებლების და დაინტერესებული მხარეების მიერ მიღებულ გადაწყვეტილებებზე.
4. ბანკმა უნდა გაამჟღავნოს ინფორმაცია რეგულარულად და დროულად, რათა ინვესტორებს, მეანაბრეებს, კლიენტებს, აქციონერებს, კრედიტორებსა და სხვა დაინტერესებულ მხარეებს შეექმნათ სათანადო წარმოდგენა ბანკის საქმიანობის, მათ შორის, რისკის პროფილის და რისკის მართვის პროცესის ეფექტურობის შესახებ.
5. საინფორმაციო პოლიტიკა უნდა ემსახურებოდეს ბანკის კონფიდენციალური ინფორმაციის დაცვას. ბანკმა ყველა ზომა უნდა მიიღოს, რათა უზრუნველყოს ბანკის კონფიდენციალური ინფორმაციის დაცვა, ასეთი ინფორმაციით სარგებლობის და მისი შენახვის პროცედურების დადგენის გზით. ბანკმა უნდა შეიმუშავოს კონფიდენციალური ინფორმაციის ჩამონათვალი, ბანკის გამჭვირვალობისა და მისი კომერციული ინტერესების დაბალანსების მიზნით. ბანკს უნდა გააჩნდეს სამეთვალყურეო საბჭოს მიერ დამტკიცებული ეფექტური საინფორმაციო პოლიტიკა, რომელიც შეიცავს ინფორმაციის ღიაობის პრინციპებს, პროცედურებსა და ძირითად ელემენტებს.
6. ბანკმა უნდა განსაზღვროს ის ოფიციალური პირები ან ქვედანაყოფი (ქვედანაყოფები), რომელთაც უფლება აქვთ ინფორმაცია გაუმჟღავნონ ინვესტორებს, მეანაბრეებს, კლიენტებს, აქციონერებს, კრედიტორებსა და სხვა დაინტერესებულ მხარეებს. 
7. ინფორმაციის გასამჟღავნებლად ბანკმა უნდა გამოიყენოს მეანაბრეების, კლიენტების, კრედიტორების, ინვესტორების, აქციონერების და სხვა დაინტერესებული მხარეებისთვის მოსახერხებელი კომუნიკაციის საშუალება, რომელიც უზრუნველყოფს ინფორმაციასთან თანაბარ, დროულ და იაფ წვდომას. სამეთვალყურეო საბჭო, აუდიტის კომიტეტის დახმარებით, უნდა ახორციელებდეს კონტროლს ბანკში ინფორმაციის ღიაობასთან დაკავშირებით დადგენილი პროცედურების შესრულებაზე.
8. ინფორმაციის გამჟღავნება უნდა იყოს ბანკის სიდიდის, საქმიანობის სირთულის, მფლობელთა სტრუქტურის და რისკის პროფილის პროპორციული. ინფორმაცია, რომელიც რეგულარულად უნდა მჟღავნდებოდეს, მოიცავს შემდეგს:
ა)  ბანკის მიზნები, ღირებულებები და სტრატეგია; 
ბ)
მფლობელთა სტრუქტურა (აქციების საკონტროლო პაკეტის მფლობელები, ხმის უფლება, ბენეფიციარი მფლობელები,  სამეთვალყურეო საბჭოს და დირექტორატის წევრთა მიერ აქციების ფლობა, ჰოლდინგის სტრუქტურა და მის შიგნით აქციების ჯვარედინი ფლობა);

გ)
აუდიტირებული წლიური ფინანსური ანგარიშგებების სრული პაკეტი;
დ)
კვარტალური ანგარიშგებები;
ე)
ინფორმაცია სამეთვალყურეო საბჭოსა და დირექტორატის შესახებ (მისი წევრები, გამოცდილება და კვალიფიკაცია, წევრების მატერიალური ინტერესი ბანკისთვის მნიშვნელოვან გარიგებებში, წევრთა ანაზღაურება);
ვ)
ბანკის ორგანიზაციული სტრუქტურა (გენერალური ორგანიზაციული სქემა, რომელიც მოიცავს ბიზნეს-კავშირებს, სამეთვალყურეო საბჭოს და მის კომიტეტებს, დირექტორატს, ბანკის შვილობილ საწარმოებსა და სტრუქტურულ დანაყოფებს);

ზ)
დაკავშირებულ მხარეებთან წარმოებული გარიგებების შინაარსი და მასშტაბი;
თ)
აქციონერთა საერთო კრებასთან დაკავშირებული ინფორმაცია (მომავალი კრებისა და მისი დღის წესრიგის ჩათვლით);
ი)
ინფორმაცია შიდა დოკუმენტების შესახებ (წესდება, აქციონერთა საერთო კრების თაობაზე დებულება, დირექტორატის, სამეთვალყურეო საბჭოს და მათი კომიტეტების შემადგენლობა წევრთა კვალიფიკაცია, კორპორაციული მდივანი,  დივიდენდების პოლიტიკის, ინტერესთა კონფლიქტის და დაკავშირებულ მხარეებთან გარიგებების შესახებ დებულებები, ასევე კორპორაციული მართვის შესაბამისი კოდექსი (ასეთის არსებობის შემთხვევაში), საინფორმაციო პოლიტიკა, რისკის მართვის პოლიტიკა,  ბიზნეს ქცევის ან/და ეთიკის კოდექსი და ა. შ.).
9. იმ შემთხვევაში, როდესაც წლის განმავლობაში ადგილი ჰქონდა რომელიმე ქვემოთ ჩამოთვლილ მოვლენას, ისინი ასევე საჯაროდ გამჟღავნებულ უნდა იქნას:

ა)
სააქციო კაპიტალის გაზრდა ან შემცირება;

ბ)
ობლიგაციების ან სხვა ფასიანი ქაღალდების გამოშვება;

გ)
საკუთარი აქციების შესყიდვა;

დ)
მნიშვნელოვანი ცვლილებები აქციონერთა სტრუქტურაში;

ე)
გარიგებები, რომლებმაც შეიძლება მნიშვნელოვანი გავლენა იქონიონ აქციების საბაზრო ფასზე;

ვ)
ნებისმიერი მნიშვნელოვანი სასამართლო პროცესი რომელსაც შესაძლოა გავლენა ჰქონდეს ბანკის მომავალზე (მათ შორის აქტივების დაყადაღებასთან ან გაკოტრებასთან დაკავშირებული დავები);

ზ)
ფასიანი ქაღალდების რეგისტრატორის ან დეპოზიტარის შეცვლა;

თ)
ფასიანი ქაღალდების საჯარო ვაჭრობაში ჩართვა ან ვაჭრობიდან ამოღება;

კ)
დამოუკიდებელი სარეიტინგო კომპანიების მიერ ბანკისთვის რეიტინგის მინიჭება.
8.
მმართველი ორგანოების წევრთა შეფასება და ანაზღაურება
(ა)
შეფასება
ბანკის მმართველი ორგანოების  შეფასება წარმოადგენს კორპორაციული მართვის გაუმჯობესების ერთ-ერთი უმნიშვნელოვანეს ინსტრუმენტს. შეფასების მეთოდი, კრიტერიუმები და პერიოდულობა დგინდება სამეთვალყურეო საბჭოს მიერ. 
1. სამეთვალყურეო საბჭო უფლებამოსილია შეაფასოს საბჭოს წევრები ინდივიდუალურად, ან განახორციელოს მთლიანად საბჭოს შეფასება. შეფასებამ უნდა განსაზღვროს, თუ რამდენად თანმიმდევრულია მმართველი ორგანოების წევრთა ინტერესები ბანკის გრძელვადიან ინტერესებთან მიმართებაში.
2. მმართველი ორგანოების შეფასებისას შეიძლება გამოყენებულ იქნას შემდეგი კრიტერიუმები: ბანკის მიერ დასახული მიზნების მიღწევა, წევრთა გამოცდილება და განათლება, სხდომებზე და გადაწყვეტილებების მიღების პროცესში მონაწილოების ხარისხი, აქციონერთა უფლებების დაცვა და სხვა.
3. შეფასების პროცესში აუცილებელია მმართველი ორგანოების ყველა  წევრის, მათ შორის სამეთვალყურეო საბჭოს დამოუკიდებელი წევრების მონაწილეობა, მაგრამ არცერთმა წევრმა არ უნდა მიიღოს მონაწილეობა საკუთარი თავის შეფასებაში.

4. სამეთვალყურეო საბჭო შეიმუშავებს შეფასების დებულებას ან ინსტრუქციას. შეფასების პროცესი, შეფასების შედეგების ჩათვლით, წარმოადგენს კონფიდენციალურ ინფორმაციას.
(ბ)
ანაზღაურება

ბანკის მმართველი ორგანოების წევრთა ანაზღაურება უნდა იყოს საკმარისი, მაგრამ არა გაუმართლებლად დიდი, იმისათვის რომ მოიზიდოს, შიენარჩუნოს და სათანადო მოტივაცია მისცეს მათ. მმართველი ორგანოების წევრთა ანაზღაურება უნდა ეფუძნებოდეს, როგორც მთლიანად ბანკის გრძელვადიან შედეგებს, ისე ცალკეული წევრების საქმიანობის შედეგებსაც.
1. მმართველ ორგანოთა წევრთა ანაზღაურება უნდა განისაზღვრებოდეს ანაზღაურების პოლიტიკის შესაბამისად. თითოეული წევრის ანაზღაურების განსაზღვრისას გათვალისწინებული უნდა იქნას მათი მოვალეობები და პასუხისმგებლობა, აგრეთვე ბანკის ფინანსური მდგომარეობა და კონკურენტების პოზიციები.
2. მმართველ ორგანოთა წევრთა ანაზღაურების პოლიტიკის განსაზღვრისას გათვალისწინებული უნდა იქნას ბანკის კორპორაციული კულტურა, გრძელვადიანი მიზნები, სტრატეგია და კონტროლის გარემო.
3. ანაზღაურების პოლიტიკას შეიმუშავებს სამეთვალყურეო საბჭო, რომელიც უნდა წარედგინოს აქციონერთა საერთო კრებას განსახილველად. კრებას ასევე უნდა მიეწოდოს ინფორმაცია ანაზღაურების პოლიტიკაში უკანასკნელ წელს განხორციელებული  მნიშვნელოვანი ცვლილებებისა და ყველა ის შემთხვევის შესახებ, რომლის დროსაც ადგილი ჰქონდა ანაზღაურების პოლიტიკიდან გადახრას, მიზეზების მითითებით.
4. ანაზღაურების პოლიტიკის ის ნაწილი, რომელიც ეხება მმართველ ორგანოთა წევრთა ბანკის აქციებით ან/და აქციების შეძენაზე ოფციონების ფორმით ანაზღაურებას, უნდა წარედგინოს აქციონერთა საერთო კრებას დასამტკიცებლად. დამტკიცებას ექვემდებარება ანაზღაურების ზოგადი პრინციპები და არ გულისხმობს მმართველ ორგანოთა ცალკეული წევრის ანაზღაურებას.
5. ანაზღაურების პოლიტიკა მოიცავს შემდეგ ინფორმაციას:
ა)
ანაზღაურების ფიქსირებული და ცვალებადი კომპონენტების განსაზღვრებანი;
ბ)
ანაზღაურების თითოეული კომპონენტისთვის დაწესებული მაქსიმალური ზღვარი;

გ)
მმართველ ორგანოთა წევრების საქმიანობის ეფექტურობის განმსაზღვრელი კრიტერიუმები;

დ)
კავშირი ანაზღაურებასა და საქმიანობის ეფექტურობას შორის;

ე)
წლიური პრემირების სქემის პირობები და პარამეტრები;

ვ)
სხვა არაფულადი ანაზღაურება (ბანკის აქციები, ოფციონები ბანკის აქციების შეძენაზე, დაზღვევა, საპენსიო სქემა, გასასვლელი დახმარება და სხვა).

6. მმართველ ორგანოთა წევრთა ანაზღაურების პოლიტიკა უნდა იყოს გასაგები, გამჭვირვალე და გამჟღავნებული როგორც ბანკის აქციონერებისთვის ისე სხვა დაინტერესებული მხარეებისთვის.
7. ანაზღაურების თაობაზე ინფორმაციის გამჟღავნების მიზნით შესაძლებელია მომზადდეს ცალკე ანგარიში ან იგი შეადგენდეს წლიური ანგარიშის  შემადგენელ ნაწილს და განთავსებული იყოს ბანკის ვებ- გვერდზე. 
8. სამეთვალყურეო საბჭოსთან შეიძლება შეიქმნას ანაზღაურების კომიტეტი, რომელიც პასუხისმგებელი იქნება ბანკის მმართველი ორგანოების შეფასების და ანაზღაურების ეფექტური და გამჭირვალე პოლიტიკის გატარებაზე. კომიტეტის დაკომპლექტებისა და ფუნქციონირებისას გამოიყენება სხვა კომიტეტებისათვის ამ კოდექსის მიერ დადგენილი პრინციპები.
9.
ინტერესთა კონფლიქტი

ბანკის მმართველმა ორგანოებმა უნდა უზრუნველყონ, რომ არსებობს შესაბამისი შიდა პოლიტიკა და პროცედურები, რაც გამორიცხავს მათი საქმიანობისას ინტერესთა კონფლიქტს. ხოლო ამგვარი კონფლიქტის არსებობის შემთხვევაში მმართველი ორგანოს ამ წევრებმა უნდა გაამჟღავნონ იგი და თავი შეიკავონ შესაბამისი გადაწყვეტილების მიღების პროცესში მონაწილეობისაგან.
1. ინტერესთა კონფლიქტი შეიძლება განიმარტოს როგორც სიტუაცია, როდესაც პირს ან კორპორაციას უკავია ისეთი მდგომარეობა, რომლის გამოყენებითაც შესაძლებელია პირადი ან კორპორაციული სარგებელის მიღება, რომელიც განსხვავდება პირის (კორპორაციის) ბანკთან არსებული სახელშეკრულებო ურთიერთობიდან გამომდინარე ანაზღაურებისგან. გარიგებები დაკავშირებულ მხარესთან ასევე მოიაზრება ინტერესთა კონფლიქტად.
2. ინტერესთა კონფლიქტი წარმოიშობა, როდესაც ბანკის მმართველი ორგანოს წევრი ან თანამშრომელი იღებს გადაწყვეტილებას კონკრეტულ გარიგებასთან დაკავშირებით, ხოლო გარიგების მეორე მხარეს წარმოადგენს მასთან დაკავშირებული პირი ან თვითონ. ასეთმა პირმა არ უნდა დაუშვას თავისი პირადი ინტერესების გათვალისწინება ბიზნეს-გადაწყვეტილების მიღებისას. ბანკის  მმართველი ორგანოების წევრებმა ასეთი შემთხვევის არსებობისას სრულად უნდა გაამჟღავნონ ყველა საჭირო ინფორმაცია შესაბამისი მმართველი ორგანოს წინაშე.
3. ინტერესთა კონფლიქტის შემთხვევები მჟღავნდება საჯარო წლიურ ანგარიშში. ინფორმაციის გამჟღავნება აგრეთვე მოიცავს გარიგებებსა და ტრანზაქციებს ჰოლდინგის წევრ კომპანიებს შორის, რომლის წევრიცაა ბანკი. ბანკი აგრეთვე ამჟღავნებს იმ შიდა დებულებებსა თუ ინსტრუქციებს, რომლებიც ეხება ინტერესთა კონფლიქტს. 
10.
კორპორაციული მართვა ჰოლდინგური კომპანიისათვის

ჰოლდინგური კომპანიის სტრუქტურა ჩამოყალიბებული უნდა იქნას ისეთი ფორმით, რომ ყველა აქციონერისთვის, პარტნიორსა თუ სხვა დაინტერესებული პირისათვის ადვილი გასაგები იყოს მასში შემავალი კომპანიებისა და მფლობელების ურთიერთკავშირი და დამოკიდებულება ერთმანეთის მიმართ.
1. ჰოლდინგური კომპანიის არსებობა განაპირობებს კორპორაციული მართვის უფრო რთული მექნიზმის არსებობის აუცილებლობას, რათა უზრუნველყოფილი იქნას ჰოლდინგის სტურქტურულად უფრო გამჭვირვალე და გამართული ფუნქციონირება
2. ჰოლდინგური კომპანიისა და ჰოლდინგში (ჯგუფში) შემავალი ყველა  კომპანიის ძირითადი პოლიტიკის განსაზღვრა და წარმართვა მიზანშეწონილია რომ დაეკისროს ჰოლდინგური კომპანიის სამეთვალყურეო საბჭოს (იმ შემთხვევაში, თუ ჰოლდინგურ კომპანიას არ ყავს სამეთვალყურეო საბჭო - მის დირექტორატს), ჰოლდინგში (ჯგუფში) შემავალი კომპანიების სამეთვალყურეო საბჭოების (იმ შემთხვევაში, თუ კომპანიებს არ ყავთ სამეთვალყურეო საბჭო - დირექტორატის) დახმარებით. 
3. ჰოლდინგური კომპანიის სამეთვალყურეო საბჭო (იმ შემთხვევაში, თუ კომპანიას არ ყავს სამეთვალყურეო საბჭო - დირექტორატი) უფლებამოსილი უნდა იყოს ნებისმიერ დროს მოითხოვოს ყველა ის საჭირო დოკუმენტაცია და ინფორამცია, რომელიც შეიძლება უკავშირდებოდეს ჰოლდინგის წევრი კომპანიის საქმიანობასა და მისთვის შესაძლო პრობლემატური საკითხების გადაჭრას.
4. ჰოლდინგური კომპანია, რომელშიც შედის ბანკი, უნდა გამოირჩეოდეს განსაკუთრებული გამჭვირვალობით, რათა ნებისმიერ აქციონერს, პარტნიორს და სხვა დაინტერესებულ მხარეებს შეეძლოთ გამოარკვიონ და გაიგონ:

ა)
ჰოლდინგური კომპანიის ძირითადი ბიზნეს მიმართულებები;

ბ)
ჰოლდინგური კომპანიის ბენეფიციარი მფლობელები;

გ)
ჰოლდინგური კომპანიისა და ჰოლდინგში შემავალი ყველა კომპანიის  წილთა ფლობის სტრუქტურა, მეწილეთა მონაცემები და ურთიერთდამოკიდებულება;
დ)
ჰოლდინგური კომპანიისა და ჰოლდინგში შემავალი ყველა კომპანიის ფინანსური მდგომარეობა და ფინანსური ურთიერთდამოკიდებულება;

ე)
ჰოლდინგური კომპანიისა და ჰოლდინგში შემავალი ყველა კომპანიის რისკის პროფილი;

ვ)
ჰოლდინგური კომპანიისა და ჰოლდინგში შემავალი ყველა კომპანიის კონტროლისა და რისკის მართვის მექანიზმები;

ზ)
ჰოლდინგში შემავალ კომპანიებს შორის საქმიანი, ფინანსური და სხვა ურთიერთდამოკიდებულება.
5. ჰოლდინგურ კომპანიაში ბანკის წევრობამ არ უნდა შეუშალოს ხელი ბანკის სამეთვალყურეო საბჭოს განახორციელოს მისთვის კანონითა და ბანკის კორპორაციული დოკუმენტაციით დაკისრებული უფლება-მოვალეობები, დაიცვას თავიანთი აქციონერების, პარტნიორების, კლიენტებისა და სხვა ბენეფიციარების ინტერესები. ბანკის სამეთვალყურეო საბჭო პასუხისმგებელია უზრუნველყოს ჰოლდინგში ბანკის მონაწილეობის კანონიერება. ბანკის მონაწილეობა ჰოლდინგში არ უნდა ზღუდავდეს მას ნებისმიერ დროს განსაზღვოს და დაადგინოს თავისი აქტივები, ვალდებულებები, მოგება/ზარალი და ჰოლდინგის (ჯგუფის) საერთო რისკისაგან განცალკევებული საკუთარი რისკის პროფილი.
6. ბანკის ჰოლდინგის წევრად ყოფნა არ უნდა უშლიდეს ხელს საბანკო ზედამხედველობის ორგანოებს ბანკზე ზედამხედველობის განხორციელებას.
11.
კორპორაციული მართვა და დაკავშირებული მხარეები 
მმართველმა ორგანოებმა უნდა უზრუნველყონ ეფექტური ურთიერთობა ბანკთან დაკავშირებულ მხარეებთან, გამჭირვალობის, ანგარიშვალდებულების და ბიზნეს-ეთიკის პრინციპების შესაბამისად.

1. დაკავშირებულ მხარეეთა კატეგორიას მიეკუთვნება გარკვეული დაინტერესებული მხარეები ან პირთა ჯგუფები, რომლებიც პირდაპირ არიან ბანკის გავლენის ქვეშ ან შეუძლიათ თავად მოახდინონ გავლენა ბანკზე. მათ შორის: ბანკის მეანაბრეები, კრედიტორები, კლიენტები, თანამშრომლები, მომწოდებლები, მარეგულირებლები, სხვადასხვა საზოგადოებრივი ჯგუფები და სხვები.

2. სამეთვალყურეო საბჭომ ან დირექტორატმა უნდა ჩამოაყალიბოს შესაბამისი  პოლიტიკა, რომელიც ითვალისიწინებს დაინტერესებულ მხარეთა ინტერესებს და უზრუნველყოფს ინფორმაციის გამჟღავნების ადეკვატურ დონეს.
� OECD Principles of Corporate Governance - http://www.oecd.org/document/49/0,3343,en_2649_34813_31530865_1_1_1_37439,00.html


� Basel Committee on Banking Supervision – Enhancing Corporate Governance for Banking Organizations http://www.bis.org/publ/bcbs122.pdf?noframes=1


� 	მოქმედი კანონმდებლობით განსაზღვრული ოდენობა.


� 	მნიშვნელოვანად ჩაითვლება ისეთი კომერციული ურთიერთობები, რომელმაც შეიძლება შესამჩნევი ზეგავლენა მოახდინოს ბანკის ფინანსურ მდგომარეობაზე.


� აღნიშნული დებულების ინტრეპრეტაციისას მხედველობაში უნდა იქნას მიღებული, რომ ზოგიერთი უფლებები დაკავშირებულია აქციონერის ხელთ არსებულ აქციათა, ან ხმათა რაოდენობასთან.


� იხ. შენიშვნა 4 (აღნიშნული დებულების ინტრეპრეტაციისას მხედველობაში უნდა იქნას მიღებული, რომ ზოგიერთი უფლებები დაკავშირებულია აქციონერის ხელთ არსებულ აქციათა, ან ხმათა რაოდენობასთან.)


� საუკეთესო პრაქტიკის მიხედვით, სასურველია, თუ სამეთვალყურეო საბჭოს თავმჯდომარედ არჩეული იქნება მისი დამოუკიდებელი წევრი.

